
Şamaxıda akademik Zərifə Əliyevanın 
99 illiyi münasibətilə tədbir keçirilib

Tədbiri giriş sözü ilə açan rayon 
mərkəzi xəstəxanası publik  hüquqi 
şəxsin direktoru Emin Hüseyn 

görkəmli alimin həyat və fəaliyyəti 
barədə məlumat verib. Natiq Zərifə 
Əliyevanın respublikamızda tibb 

elminin inkişafına mühüm töhfələr 
verərək oftalmologiyanın aktual 
problemlərinə dair tədqiqatları ilə 
nəinki keçmiş sovetlər məkanında, 
eləcə də, dünya miqyasında böyük 
şöhrət qazandığını vurğulayıb.

Mərkəzi Xəstəxananın 
həkimləri Ədalət Həmidov və İslam 
 Ağayev Zərifə Əliyevanın zəngin 
elmi irsindən, oftаlmologiyаnın 

müxtəlif sаhələri üzrə аpаrdığı 
tədqiqаtlаrdan, qаzаndığı 
nаiliyyətlərdən geniş söhbət açıb-
lar. Qeyd olunub ki, akademikin 
elmi fəaliyyətinin nəticələri 150-dən 
artıq əsərdə, 10 monoqrafiyada, 
həkimlər üçün dərs vəsaitlərində 
və sənayenin müxtəlif sahələrində 
göz zədələrinin profilaktikasına dair 
metodiki tövsiyələrdə öz əksini tapır. 

Tədbirdə çıxış edən Şamaxı 
Rayon İcra Hakimiyyətinin baş-
çısı Tahir Məmmədov görkəmli 
alim və dövlət xadimi Zərifə xanım 
Əliyevanın həyat və yaradıcılığın-
dan, eləcə də ictimai fəaliyyətindən 
geniş söhbət açaraq ən ülvi və 
nəcib dəyərləri özündə birləşdirən 
akademikin işıqlı xatırəsinin bundan 
sonra da gələcək nəsillər tərəfindən 
minnətdarlıq və ehtiramla yad 
ediləcəyini bildirib.

Tədbirin sonunda Zərifə xanım 
Əliyevanın həyat və fəaliyyətində 
həsr olunmuş film nümayiş etdirilib.

İlqar HƏSƏNOV,  
“Xalq qəzeti”nin  

bölgə müxbiri

Naftalanda Zərifə Əliyevanın əziz xatirəsi 
silsilə tədbirlərlə qeyd olunmuşdur

Belə tədbirlərdən biri də şəhər 
icra hakimiyyətinin inzibati binasın-
da baş tutmuşdur. Burada şəhərin 
idarə, müəssisə və təşkilat rəhbərləri, 

ictimaiyyətin nümayəndələri, ziyalılar, 
həkimlər iştirak etmişlər.

Əvvəlcə görkəmli oftalmoloq ali-
min əziz xatirəsi bir dəqiqəlik sükutla 

yad edilmişdir. 
Sonra şəhər icra hakimiyyətinin 

başçısı Vüqar Novruzov çıxış edərək 
Zərifə xanım Əliyevanın mənalı 

ömür yolundan, onun ictimai-elmi 
fəaliyyətindən danışmışdır. Şəhərin 
rəhbəri qeyd etmişdir ki, Akademik 
Zərifə Əliyeva nəsillərə örnək olacaq 
nümunəvi fəaliyyəti dövründə təkcə 
çalışdığı elm və tədris  ocaqlarında, 
tibb müəssisələrində deyil, 
bütövlükdə çiyin-çiyinə yaşadığı 

ömür-gün yoldaşı ulu 
öndər Heydər Əliyev 
ilə, sədaqətli övladları 
ilə birlikdə ölkənin 
 ictimai həyatında 
yaxından iştirak 
etmişdir. 

Tədbirdə şıxış 
edən natiqlər Zərifə 
xanımın, eyni za-
manda, Azərbaycan 
xanımlarının bütün 
gözəl xüsusiyyətlərini 
özündə birləşdirən 
insanlıq, qadınlıq 
meyarı olduğunu 
demişlər.

Hamlet QASIMOV,  
“Xalq qəzeti”nin  

bölgə müxbiri

Şəhid jurnalist Məhərrəm İbrahimovun 
40-cı doğum günü doğma kollektivi 

AZƏRTAC-da qeyd olundu 

O, həyatsevər və nikbin, peşəsinə qəlbən 
bağlı, vətənpərvər ruhlu jurnalist idi. 44 günlük 
Vətən müharibəsinin ilk günündən cəbhəyanı 
bölgələrə ezam olunmuşdu. Düşmən atəşi 
nəticəsində dağılmış evlərə, obyektlərə gedir, 
hadisə yerindən xəbərlər, reportajlar hazırlayıb 
göndərirdi. 

Söhbət şəhid jurnalist 
Məhərrəm İbrahimovdan ge-
dir. O, daim qaynar nöqtələrə, 
hadisələrin mərkəzində olma-
ğa can atırdı. Sorağı Ağdam, 
Füzuli, Cəbrayıl, Zəngilan, 
Qubadlı və digər azad edilmiş 
ərazilərdən gəlirdi. Ötən il 
iyunun 4-də Kəlbəcərin Su-
suzluq kəndindən gələn acı 
xəbər bütün kollektivi sarsıt-
dı: AZƏRTAC-ın əməkdaşı 
Məhərrəm İbrahimov və 
Azərbaycan televiziyasının 
operatoru Sirac Abışov mina-
ya düşərək şəhid olublar. 

Bu barədə şəhid jurna-
list Məhərrəm İbrahimovun 
AZƏRTAC-da keçirilən anım 
mərasimində danışılıb. 
Doğma kollektiv onun 40-cı 
doğum gününü ailə üzvləri – 
həyat yoldaşı Bahar xanım, 
övladları Uğur və Toğrulla 
birgə qeyd ediblər.

AZƏRTAC-ın İdarə 
Heyətinin sədri Aslan 
Aslanov mərasimdə çı-
xış edərək Məhərrəm 
İbrahimovun jurnalistlik 

fəaliyyətindən danışıb, 
xatirəsinin daim uca tutuldu-
ğunu vurğulayıb. Qeyd edib 
ki, Azərbaycan Prezidenti, 
Müzəffər Ali Baş Komandan 
İlham Əliyevin rəhbərliyi ilə 
Vətən müharibəsində şanlı 
Qələbənin qazanılmasına 
yumruq kimi birləşən xalqı-
mızın sağlam düşüncəli hər 
bir nümayəndəsi öz töhfəsini 
verib. AZƏRTAC-ın kollek-
tivi də Vətən müharibəsinin 
ilk günlərindən rəşadətli 
Azərbaycan Ordusunun 
qəhrəmanlıq salnaməsini, 
döyüş meydanında əldə 
etdiyi misilsiz uğurları barədə 
xəbərləri xalqımıza və dün-
yaya çatdırmaq üçün gecə-
gündüz yorulmadan çalışıb. 
Agentliyin cəbhə bölgəsinə 
ezam olunmuş əməkdaşları 
düşmən atəşi altında çox-
saylı çəkilişlər aparıblar. 
Müharibə başa çatdıqdan 
sonra azad edilmiş torpaq-
larda aylarla çalışan çəkiliş 
qrupunun üzvləri erməni van-
dalizminin, viran edilmiş yurd 

yerlərinin görüntülərini lentə 
alaraq arxivləşdiriblər. Onlar-
dan biri də xidməti vəzifəsini 
yerinə yetirərkən şəhid olmuş 
Məhərrəm İbrahimovdur. 

Azərbaycan Prezidenti 
İlham Əliyevin sərəncamı 
ilə şəhid jurnalist Məhərrəm 
İbrahimov 3-cü dərəcəli 
“Vətənə xidmətə görə” ordeni 
ilə təltif edilib. Bakı Şəhər 
İcra Hakimiyyətinin qərarı 
ilə Binəqədi rayonunun 
Məhəmməd Əmin Rəsulzadə 
qəsəbəsindəki Sahilbo-
yu küçəsinə Məhərrəm 
İbrahimovun adı verilib. 
AZƏRTAC-ın binasında 
Məhərrəmin xatirə guşəsi 
yaradılıb, işğaldan azad 

olunan ərazilərdə erməni 
vandalizmini salnamələşdirən 
həmkarlarımızdan bəhs edən 
fotostend quraşdırılıb.

Şəhid jurnalistin ailə 
üzvləri də yüksək diqqət 
və qayğı ilə əhatə olunub-
lar. Agentliyin rəhbərliyi və 
kollektivi onların problemləri 
ilə daim maraqlanır, lazımı 
kömək göstərilir. 

AZƏRTAC-ın İdarə 
Heyəti sədrinin müavini, 
şəhid atası Dağbəyi İsma-
yılov Məhərrəmin Vətəninə 
və peşəsinə sadiq jurnalist 
olduğunu, kollektivin bö-
yük hörmətini qazandığını, 
xatirəsinin hər zaman uca 
tutulduğunu vurğulayıb. 

Anım mərasimində çıxış 
edən iş yoldaşları, dostları 
ürək sözlərini dilə gətiriblər. 
Onunla illərlə bir şöbədə 
çalışmış Həsrət Mahmudo-
vanın, redaksiya müdiri Elvin 
Mövsümovun, Məhərrəmin 
uşaqlıq dostu İsa Kərimovun 
bölüşdüyü xatirələr mərasim 
iştirakçılarını duyğulandırıb. 

Agentliyin cəbhə 
bölgəsinə ezam olunmuş 
çəkiliş qrupunun üzvləri, 
Məhərrəmlə birlikdə çiyin-
çiyinə çalışmış fotomüxbirlər 
Rəşad Mehdiyev, Azər 
İbrahimov, Roman  İsmayılov 
işğaldan azad olunmuş 
ərazilərdə həyata keçirdikləri 
vacib missiyadan  danışıblar. 
Bildiriblər ki, kənd-kənd, 
küçə-küçə gəzərək erməni 
vandalizminin izlərini qeydə 
alırdılar. Bir komanda olaraq 
hər kəs tapşırılmış vəzifənin 
öhdəsindən layiqincə 
gəlməyə çalışırdı: Bəzən 
çox yorulurduq. Lakin heç 
birimiz bunu dilə gətirmək 
istəmirdik. Məhərrəm yaşca 
 hamımızdan böyük idi, bizi 
ruhlandırmaq üçün tez-tez 
deyərdi ki, bu torpaqların 
azadlığı  uğrunda neçə-neçə 
igid oğullar həyatlarını, sağ-
lamlıqlarını qurban verdilər. 
Biz də öz peşə borcumuzu, 
üzərimizə düşəni yerinə 
yetirməliyik.

Şəhid jurnalistin 
oğlu Uğur, AZƏRTAC-ın 
əməkdaşlarının övladları 
Selcan və Özgür Vətən, Qa-
rabağ, qəhrəmanlıq haqqında 
şeirlər söyləyiblər.

Məhərrəm İbrahimovun 
həyat yoldaşı Bahar xanım 
yüksək diqqət və qayğıya 
görə agentliyin kollektivinə 
minnətdarlığını bildirib. 

Anım mərasimində 
Məhərrəmin müxbirlik 
fəaliyyətindən bəhs edən 
videoçarx nümayiş olunub. 

Şuşa, Kəlbəcər, Ağdam, Zəngilan və Füzuli 
rayonlarında beş meteoroloji stansiyanın 
quraşdırılması ilə bağlı tədbirlər görülür

Azərbaycan Respublikasının işğaldan azad edilmiş ərazilərində 
məsələlərin mərkəzləşdirilmiş qaydada həll edilməsi üçün 
yaradılmış Əlaqələndirmə Qərargahının nəzdində fəaliyyət göstərən 

İdarələrarası Mərkəzin Ekoloji məsələlər üzrə İşçi Qrupun növbəti iclası 
keçirilib. İclasda İşçi Qrupda təmsil olunan müvafiq dövlət qurumlarının 
nümayəndələri iştirak ediblər.

AZƏRTAC xəbər verir ki, iclasda 
“Azərbaycan Respublikasının işğaldan 
azad edilmiş ərazilərində hərbi-siyasi, 
sosial-iqtisadi, humanitar, təşkilati və digər 
təxirəsalınmaz məsələlərin həlli ilə bağlı 
Fəaliyyət Planı”nın icrası ilə bağlı görül-
müş işlər üzrə müzakirələr aparılıb. Ekoloji 
vəziyyətin qiymətləndirilməsi məqsədilə işğal-
dan azad edilmiş rayonlarda həyata keçirilən 
monitorinqlər, o cümlədən transsərhəd çayla-
rın çirklənməsinə nəzarət edilməsi məqsədilə 
aparılan təhlillər və aidiyyəti qurumların 
iştirakı ilə aparılan kompleks tədqiqat işləri 
haqqında qrup üzvlərinə məlumat verilib. 

Qrup üzvləri Qarabağ və Şərqi 
Zəngəzurda ətraf mühitin monitorinqi və hid-
rometeorologiya üzrə görülmüş işlər barədə 
məlumatlandırılıb. Bildirilib ki, işğaldan azad 
edilmiş ərazilərdə 2025-ci ilədək 11 hidroloji, 
8 meteoroloji, 1 radiometeoroloji (radar), 4 
radioekoloji, 2 hava keyfiyyəti üzrə kompleks 
avtomatik ölçmə stansiyaları və 1 aerozond 
stansiyasının quraşdırılması nəzərdə tutu-
lub. Şuşa, Kəlbəcər, Ağdam, Zəngilan və 
Füzuli rayonlarında 5 meteoroloji stansiyanın 
quraşdırılması ilə bağlı tədbirlər görülür. Su 

ehtiyatlarının qiymətləndirilməsi məqsədilə 10 
çay üzərində 11 hidroloji avtomat stansiyanın 
qurulması işlərinə başlanılıb. 

Kənd təsərrüfatı sahəsində görülən 
işlər, o cümlədən əkinçilik sahəsində 
məhsuldarlığın artırılması, heyvandar-
lıq, arıçılıq təsərrüfatlarının köçürülməsi, 
kənd təsərrüfatı bitkilərinin ziyanverici və 
zərərvericilərinə qarşı aparılan mübarizə 
tədbirləri, “Ağıllı kənd” layihəsi çərçivəsində 
Zəngilan rayonunun Ağalı kəndinə 
köçürüləcək kənd əhalisinin məşğulluğunun 
təmin olunması üçün aparılan işlər haqqında 
müzakirələr aparılıb. 

Həmçinin işğaldan azad edilmiş ərazilərdə 
bərk məişət və digər tullantıların idarə 
edilməsi məsələləri müzakirə edilib və həmin 
ərazilərdə əmələ gələn bərk məişət tullantıla-
rının toplanması, daşınması, yerləşdirilməsi 
və zərərsizləşdirilməsi üzrə “Təmiz Şəhər” 
Açıq Səhmdar Cəmiyyəti tərəfindən görülən 
işlər haqqında qrup üzvlərinə məlumat verilib.

Qrup fəaliyyətini İdarələrarası Mərkəzin 
digər işçi qrupları ilə sıx əlaqə və məlumat 
mübadiləsi formatında həyata keçirməkdədir.

Andına sadiq oğul
Vətənimizin ərazi bütövlüyü uğrunda canından 

keçənlərin sırasında olan, indilər adı hörmət və 
ehtiramla anılan mayor İlqar Verdiyevin tərcümeyi-
halı qısa olsa da hər kəs üçün örnəkdir. 

1975-ci il oktyabrın 31-də 
Bakı şəhərində doğulub. 
Paytaxtın Nizami rayonunda 
yerləşən 229 saylı tam orta 
məktəbi bitirdikdən sonra 
qardaş Türkiyənin Ankara 
şəhərində yerləşən “Kara 
Hərb Okulu”na daxil olub. 
1997-ci ildə bu təhsil oca-
ğını fərqlənmə ilə bitirən 
leytenant İlqar Verdiyev 
Vətənə dönərək Azərbaycan 

 Respublikası Müdafiə Nazir-
liyinin mətbuat xidmətində 
fəaliyyətə başlayıb. 

2008-ci ildə cəbhədə 
yerləşən hərbi hissələrdən 
birində mühəndis-istehkam 
bölüyünün komandiri təyin 
olunub və son ana kimi bu 
vəzifədə xidmət edib.  2012-
ci il iyunun 10-na qədər... 
O tarixdən bu yana İlqarın 
tərcümeyi halında yazı 
yoxdur, uca şəhidlik zirvəsinə 
tapınıb əbədiyyətə qovuşan 
mayor İlqar Verdiyevin 
əbədiyaşar xatirələri var. 

Aprelin 30-da Müdafiə 
Nazirliyinin Mərkəzi Zabitlər 
Evində təqdimat mərasimi 
keçirilən sənədli filmdə 
də cəbhə bölgəsində 
döyüş tapşırığını yerinə 
yetirərkən həlak olan 
andına sadiq zabitimizin 
həyatının müxtəlif anları 
doğmalarının, dostlarının 
xatirələri, qəhrəmanın foto 
və videoyaddaşa köçən 
görüntüləri ilə ekranda 
canlandırıldı. “Xocalı 
Soyqırımını Tanıtma ictimai 
birliyinin sədri müharibə 
veteranı Şamil Sabiroğlunun 
ideyası, “Azərbaycan 
Ordusunun Sənədli və Tədris 
Filmləri Mərkəzi”nin dəstəyi 
ilə hazırlanan “Andına sadiq 
oğul” adlı sənədli filmin 
təqdimat mərasimində şəhid 
mayorun doğmaları, vaxtilə 

onunla birgə təhsil alan 
zabitlər, xidmət, döyüşçü 
yoldaşları iştirak edirdilər. 

Filmdə xatirələrini 
bölüşənlərin sırasında 
izlənən, şəhid mayor İlqar 
Verdiyevin xidmətdə ilk 
kövrək addımlarına dəstək 
olan vaxtı ilə Müdafiə 
Nazirliyinin mətbuat 
xidmətinin rəhbəri olmuş 
istefada olan polkovnik 
Ramiz Duygun təqdimat 
mərasimində etdiyi çıxışda 
cəsur, vətənpərvər zabitimizin 
bacarıqlı mətbuat adamı kimi 
də səciyyələndirdi. “Heç kim 
unudulmasın, heç nə yaddan 
çıxmasın” deyə hazırlanan 
film də, keçirilən təqdimat 
mərasimindəki çıxışlar da 
təkcə İlqar Verdiyevin şərəfli 
xidmət yoluna deyil, əldə 
olunan qələbəmizə bizi 
addım-addım yaxınlaşdıran 
qəhrəmanların hamısına 
ünvanlanmışdı. 

Rahib QƏRİB,  
“Xalq qəzeti”

Naftalanda şəhər icra 
hakimiyyətinin, YAP şəhər 
təşkilatının və mərkəzi 
xəstəxananın birgə 
təşkilatçılığı ilə görkəmli 
oftalmoloq alim, Əməkdar 
Elm Xadimi, tibb elmləri dok-
toru, akademik Zərifə xanım 
Əliyevanın anadan olması-
nın 99-cu ildönümünə həsr 
olunmuş silsilə tədbirlər 
keçirilmişdir. 

Dövlət Gömrük Komitəsinin sədri 
Xaçmazda vətəndaşları qəbul edib

Prezident İlham Əliyevin tapşırığına uyğun olaraq mərkəzi icra hakimiyyəti 
orqanlarının rəhbərləri bölgələrdə vətəndaşların qəbulunu keçirir, onların 
müxtəlif məsələlərlə bağlı müraciətlərinin, ərizə və şikayətlərinin müsbət həlli 
üçün müvafiq tədbir görürlər.
DGK Mətbuat və İctimaiyyətlə Əlaqələr 

İdarəsindən verilən məlumatda bildirilir ki, ap-
relin 29-da Dövlət Gömrük Komitəsinin sədri, 
gömrük xidməti general-polkovniki Səfər 
Mehdiyev Xaçmaz rayonunda Heydər Əliyev 
Mərkəzində Xaçmaz və Şabran rayonların-
dan olan vətəndaşları qəbul edib.

DGK sədri Səfər Mehdiyev qəbuldan 
öncə Xaçmaz şəhərinin mərkəzində ümum-
milli lider Heydər Əliyevin abidəsini ziyarət 
edərək önünə gül dəstəsi qoyub. Komitənin 
müvafiq strukturlarının rəhbərlərinin  iştirakı 

ilə keçirilən qəbulda Xaçmaz və Şabran 
rayonları sakinlərinin müraciətləri dinlənilib. 
Vətəndaşların müraciətləri əsasən idxal-ixrac 
əməliyyatları və digər gömrük məsələləri ilə 
bağlı olub.

Qəbul zamanı DGK sədri Səfər Mehdi-
yev hər bir vətəndaşın müraciətini diqqətlə 
dinləyib və qaldırılan məsələlərin bir qismi 
yerindəcə həllini tapıb, bəzi müraciətlərin 
isə araşdırılması üçün müvafiq strukturların 
rəhbərlərinə tapşırıqlar verilib. 

“Xalq qəzeti”

Şamaxı Müalicə Diaqnostika Mərkəzində rayon ictimaiyyətinin 
və səhiyyə işçilərinin iştirakı ilə görkəmli oftalmoloq-alim, 
Əməkdar elm xadimi, akademik Zərifə xanım Əliyevanın anadan 
olmasının 99-cu ildönümü münasibətilə tədbir keçirilib. 

